Ioan, y disgybl annwyl (14)
26 Pan welodd Iesu ei fam yn sefyll yno, a'r disgybl oedd Iesu’n ei garu’n fawr yn sefyll gyda hi, meddai wrth ei fam, "Mam annwyl, cymer e fel mab i ti," 27 ac meddai wrth y disgybl, "Gofala amdani hi fel petai’n fam i ti." Felly o hynny ymlaen aeth mam Iesu i fyw gyda'r disgybl hwnnw. (Ioan 19:26-27)

Be ydy’n hymateb ni ar ôl meddwl am, ac ystyried, y geiriau yma mewn difri? 
Gwelodd Ioan Iesu’n marw ar y groes. Gwelodd ei gorff ar iddo gael ei chwipio, a gwelodd ei gleisiau lle cafodd ei guro gan y milwyr. Gwelodd y gwaed a’r chwys yn llifo wrth i Iesu gario’i groes, a gwelodd y milwyr yn gamblo am ei ddillad. Gwelodd y ffordd warthus gafodd Iesu ei groeshoelio rhwng dau leidr.  Ond hefyd, fe glywodd Iesu’n dweud y geiriau sy’n yr adnodau uchod.
Yng nghanol ei boen, tra’n cael ei watwar, a chyda gelynion o’i gwmpas, roedd Iesu’n meddwl am y rhai fyddai’n dioddef fwyaf o’i golli – ei fam annwyl a’r disgybl oedd mor annwyl ganddo. Roedden nhw’n sefyll gyda’i gilydd wrth ei groes. 
Mae’n rhaid fod Iesu’n gweld yr un angen yn y ddau. Roedd gan Mair deulu, roedd ganddi feibion eraill, ond pwy mae Iesu’n ei ddewis i ofalu amdani? Ioan.  Roedd gan Ioan frawd a rhieni, ond gofynnodd Iesu iddo ofalu am Mair, ac aeth hi i fyw yn ei dŷ. Pa angen oedd y ddau’n ei rannu? Be oedd y llinyn anweledig oedd yn eu clymu? 

Rhaid i ni gofio bod Mair wedi cael ei dewis gan Dduw. Cafodd Mair brofiadau rhyfeddol. Mair siaradodd â’r angel Gabriel; Mair brofodd eni gwyrthiol; Mair oedd yr un oedd yn cofio pob manylyn ac yn meddwl yn aml am y cwbl oedd wedi cael ei ddweud am ei phlentyn (Luc 2:19). Roedd Mair yn caru ei mab ac wedi ei ddilyn o le i le i ofalu amdano. Cariad hefyd oedd yn clymu Ioan â Iesu. 
Roedd Iesu eisiau’r gorau i’w fam, ac am wneud yn siŵr y byddai hi’n cael gofal tra’n heneiddio. Roedd yn fraint aruthrol i Ioan (ac yn gyfrifoldeb mawr) fod Iesu wedi ei ddewis i wneud hyn. Mae’n rhaid fod Iesu’n gweld angen Ioan hefyd, y pysgotwr ifanc (yr ifancaf o’r holl ddisgyblion yn ôl pob tebyg). Angen rhywun i ofalu amdano; rhywun oedd yn caru Iesu gymaint ag oedd o’n wneud. Byddai Mair yn gallu siarad ag o a rhannu atgofion am yr amserau pan oedd Iesu’n gyda nhw. 

Er ein bod yn astudio Ioan, bywyd Iesu sydd yn y canol. Tra’n marw ar y groes roedd ei eiriau yn dyner a’i enaid yn gweddïo dros ei elynion, "Dad, maddau iddyn nhw. Dyn nhw ddim yn gwybod beth maen nhw'n ei wneud .” (Luc 23:34)
Mae C.S.Lewis mynnu ein bod yn meddwl am eiriau Iesu,

 A man who was merely a man and said the sort of things Jesus said would not be a great moral teacher. He would either be a lunatic -- on a level with a man who says he is a poached egg -- or else he would be the Devil of Hell.                                                                          You must make your choice. Either this man was, and is, the Son of God: or else a madman or something worse .... (Mere Christianity, td.55-56)
Pwy wyt ti’n feddwl ydy Iesu Grist? 

